
 

 

СЕМИНАРИ ИЛМӢ-НАЗАРИЯВӢ ОИД БА БАЛАНД 

БАРДОШТАНИ СИФАТИ ОМӮЗИШ ДАР ЗАМИНАИ 

ТАРҒИБИ ТАҶРИБАИ ПЕШҚАДАМ 

 

          23 сентябри соли 2026 тибқи нақшаи кории Пажӯҳишгоҳи 

рушди маориф ба номи Абдураҳмони Ҷомии Академияи таҳсилоти 

Тоҷикистон дар Муассисаи таҳсилоти миёнаи умумии №5-и шаҳри 

Ҳисор семинари илмӣ-назариявӣ дар мавзуи «Баланд бардоштани 

сифати омӯзиш дар заминаи тарғиби таҷрибаи пешқадам» баргузор 

гардид. Дар кори семинар Амонӣ С., номзади илмҳои педагогӣ, 

мудири шуъбаи коркард ва татбиқи технологияи инноватсионии 

таълими Пажӯҳишгоҳ, Назиров Н., номзади илмҳои сиёсатшиносӣ, 

мудири шуъбаи гуманитарӣ, ҷомеашиносӣ ва бознигариву такмили 

стандарт, барномаҳои таълимӣ ва китобҳои дарсӣ, Файзуллоева И., 

ходими калони илмии шуъбаи коркард ва татбиқи технологияи 

инноватсионии таълим (таҳсилоти 12-сола), Норматова Ҳангома 

Сафармуродовна, директори МТМУ №5-и шаҳри Ҳисор, 

Абдуразоқова Шаҳло Абдуманоновна, омӯзгори забони хориҷӣ, 

инчунин омӯзгорони муассиса иштирок намуданд. Зимни баромадҳо 

масъалаҳои омӯзиш, тарғиб ва татбиқи таҷрибаи пешқадами 

педагогӣ, истифодаи технологияҳои муосири таълим, такмили 

маҳорати касбии омӯзгор ва роҳҳои баланд бардоштани сифати 

раванди таълим мавриди таҳлилу баррасӣ қарор гирифтанд. Таъкид 

гардид, ки таҷрибаи пешқадами педагогӣ танҳо ҳамчун маҷмуи 

усулҳои муваффақи фаъолияти омӯзгор арзёбӣ намегардад, балки 

ҳамчун манбаи муҳими навсозии фаъолияти таълимӣ, такмили 

методикаи дарс, рушди салоҳиятҳои касбии омӯзгор ва беҳтар 

намудани натиҷаҳои омӯзиши хонандагон аҳаммияти хос дорад. Дар 

ҳамин замина иштирокдорон ба таъкиди Президенти Ҷумҳурии 

Тоҷикистон муҳтарам Эмомалӣ Раҳмон истинод намуданд: 

«Омӯзгоронро зарур аст, ки ҷиҳати омӯхтани навгониҳои илмиву 

таълимӣ, таҷрибаи пешқадам ва такмили маҳорату малакаи касбии 

худ мунтазам кӯшиш намоянд». Зикр гардид, ки ин нукта зарурати 

пайваста такмил додани дониш ва маҳорати касбии омӯзгор, 

омӯзиши таҷрибаи самараноки ҳамкасбон ва татбиқи эҷодкоронаи 

он дар раванди таълимро тақвият медиҳад. Ҳамзамон, дар сиёсати 

ҷории соҳаи маориф ба такмили маҳорати касбии омӯзгорон, ҷорӣ 

намудани усулҳои пешқадаму самарабахши таълим ва истифодаи 

таҷрибаи пешқадам ҳамчун омилҳои баланд бардоштани сифати 

таҳсилот таваҷҷуҳи махсус зоҳир гардидааст. Дар рафти семинар 

иштирокдорон доир ба роҳҳои муайян намудани таҷрибаи пешқадам, 

омӯзиш ва ҷамъбасти он, паҳн намудани таҷрибаи самараноки 

педагогӣ дар байни омӯзгорон ва истифодаи натиҷаҳои он дар 



такмили сифати дарс мубодилаи афкор намуданд. Семинар дар 

фазои ҳамкории касбӣ ва мубодилаи таҷриба баргузор гардида, 

барои тақвияти робитаи илму амалия ва густариши таҷрибаҳои 

самараноки педагогӣ заминаи мусоид фароҳам овард. 

 

 

 



 

 

 


